
        
            
                
            
        

    
	С. Буяннэмэх

	 

	АЛСЫГ ЗОРЬСОН АЛТАН ЗАГАС

	 

	“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Содномбалжирын Буяннэмэх (1901-1937)

	 

	Манай хувьсгалт шинэ утга зохиолын анхны төлөөлөгчдийн нэг С. Буяннэмэх 1901 онд Говь Түшээт гүний нутаг, Онгийн голын сав нутагт төржээ.

	Зохиолч С. Буяннэмэхийн хүүхдэд зориулж бичсэн анхны зохиолын нэг нь 1927 онд Дээд-Үд хотноо хэвлэгдсэн «Уран үгсийн чимэг» хэмээх уран зохиолын эмхэтгэлийн 1 дүгээр дэвтэрт нийтлэгдсэн «Алсыг зорьсон алтан загасны үлгэр» гэдэг үлгэр тууж бөгөөд энэхүү зохиол удаа дараа хэд дахин хэвлэгджээ. С. Буяннэмэхийн хүүхдэд зориулан бичсэн зохиолыг эмхэтгэн Ардын Гэгээрлийн Яамны Хэвлэлийн хэлтсээс эрхлэн 1966 онд «Бор бор болжмор» гэсэн нэрээр эмхэтгэн хэвлэсэн байна.

	С. Буяннэмэх 1927 онд Улаанбаатар хотноо зохиолчдын анхны бүлгэм байгуулагдахад түүний гишүүн нь байжээ.

	 

	 


АЛСЫГ ЗОРЬСОН АЛТАН ЗАГАС

	 

	Халх монгол орны Хан Хэнтий уулаас Туул хэмээх нэгэн гол урсан гарсан бүлгээ. Энэхүү голын эх нь түмэн зүйлийн рашаан булаг нийлэх бөгөөд адаг нь олон зүйлийн усыг дамжсаар гадаад далайн усанд хүрнэ. Энэхүү голын эхэнд нэгэн өчүүхэн тохой болон тогтсон усан байх бүлгээ. Түүнд нэгэн сонин загас төржээ. Тэрхүү загасны нэр Цөл гэнэ. Нэгэн өдөр Цөл олон нөхдийн хамт усны тунгалаг уудам саруулд зугаацан наадан байтал гэнэт нэгэн Гил хэмээх загасан нөхөр нь ирэхүйд түүнд ийн хэлрүүн:

	— Аа Гил авгай би сонсвол энэхүү ертөнцийн дээр гадаад их далайн орон байдаг гэсэн билээ. Тэрхүү оронд манай загасны аймгийн их биетэн нар оршиж, цаглашгүй их соёл боловсрол ба маш гайхамшигтай үзэсгэлэнгийн зүйл цөм бүрэн бий гэсэн тул үнэхээр тэр оронд нэгэнт очиж, тэдгээр гайхамшигт орны байр байдлыг нь үзэж ирвэл бас ч алтан загас хэмээн төрсөн нь хоосонгүй бөгөөд манай бага орны олон аймаг далайн эрдмээс олох нь юуны магад вэ гэхэд Гил түүний үгийг сонсоод яаран асууруун: 

	— Чи түүнийг хэнээс сонссон бэ? Тэр нь хаана байдаг вэ? Эндээс очих зам бий юу? үгүй юу? гэхэд Цөл хэлрүүн: 

	Манай эцэг өвөг нар тийнхүү өгүүлэлдэн байсныг сонссон бөгөөд тэрхүү орон нь магад цаглашгүй хол гэсэн. Чухам хаана байдгийг үл мэднэ. Гагцхүү манай эндээс түмэн ус мянган мөрнийг гаталж хүрдэг хэмээн сонссон бүлгээ. Тийнхүү миний бие хэдийгээр явсугай гэвч чухам сайн нөхөр олдохгүй байна гэхэд Гил хэлрүүн:

	— Тийм болбоос бид хоёр тэр оронд нэгэнтээ зугаацан яваад ирвэл, ямар, гэхэд Цөл хэлрүүн:

	Тэр нь маш сайн. Гагцхүү нөхөр та замын бэрх зүдүүрээс халшран харьж ирэх гэвэл би хэрхэх вэ гэхэд Гил хэлрүүн:

	— Эрхэм нөхөр миний төлөө өчүүхэн бүү санаа зовогтун. Эр гэж төрөөд холын замыг зорьсон бөгөөтөл замын зуураас буцахад хүрвэл тэр нь даруй дорд амьтан болой гэхэд Цөл их л баярлан:

	— Сайн сайн гэж төдий хоёул явахыг төхөөрөхөд тэдний эцэг эх, ах дүү, амраг садан нар цөм ихэд татгалзан тэр мэт хол зам аглаг оронд хэрхэн хүрэх вэ гэж гашуудан хориглоход тэр хоёул огт сонсолгүй нэгэнт явахаар шуударч маргааш өдрийн өглөө эрт явах болжээ. 

	Үүнд эцэг эх, амраг садан нь ихэд орилон гаслалцаж, аргагүй бүгдээр үдэлцэн гаргав.

	Тэндээс тэр хоёул Туул голын урсгалыг дагаж, сум харвасан мэт шумбан одов. Тэр хоёрын явахын түргэн цахилгаан мэт бөгөөд огторгуйд нисэгч шувуу боловч гүйцэхгүйеэ бэрх ажээ. Тийнхүү явсаар нэгэн салбарт голоор орж удалгүй Орхон хэмээх их усанд ороод мөн түүний урсгалыг дагаж, шамдан явав. Тэр усанд нэлээд хэдэн хоног амар тавиунаар явж, гэнэт нэгэн өдөр нэгэн газар хүртэл маш олон загасан цэргүүд, явах замыг хөндөлдөн байхуйд хоёул юуг ч асуулгүй шууд нэвтлэн гарсугай гэтэл тэдгээр цэргүүд зандран өгүүлрүүн:

	— Танай хоёр юунд ийм ёсон бусаар өнгөрсүгэй гэнэ. Албаар явж байгаа юу? Амиар явж байгаа юу? Ямар яаралтай хэрэг болоо вэ? гэхэд Гил хэлрүүн: 

	— Бид хоёулаа гадаад далайд очихоор явж байна. Бидний хэрэг та нарт ямар хамаатай юм бэ. Юунд явах замыг хөндөлссөн юм бэ? гэхэд тэдгээр цэргүүд хэлрүүн:

	— Чи эс мэдсэн буюу, одоо эндээс өнгөрвөл манай улсын хилээс гарч, Сэлэнгийн урсгалд орно. Бид нар энэхүү хил сахисан харуулын ангиуд болой. Одоо та хоёр биднийг даган очиж, Манай даргад бараалхаж, зөвшөөрөл олбол зохино гэхэд хоёр загас аргагүй болж, тэднийг дагасаар нэгэн шилэн харшид хүрвээс нэгэн их загас аймшигтай дүрстэй бөгөөд амаа ангайж хамхилгүй байхад хоёулаа их л айх боловч Цөл урагш давшин ёсолж ийн хэлрүүн:

	Их дарга та айлдан соёрх. Бид хоёр гэгч гадаад далайг туулахыг хүссэн өчүүхэн загаснууд тул их хязгаарыг өнгөрөх зөвшөөрлийг олгох ажаамуу гэхэд тэрхүү загас үүнийг сонсоод их л гайхан ийн хэлрүүн:

	— Та хоёр юутай ийм их зоригтой вэ. Ийм их зорилготой вэ? Үнэхээр гадаад далайд очих аваас хориглох зүйлгүй гэтэлгэн өнгөрүүлтүгэй гэхэд загасан цэргүүд:

	— За гэтэл хоёр загас их л баярлан харвасан сум мэт гялалзан одов.

	Тэндээс Сэлэнгэ хэмээх их мөрөнд орон одохуйц ус мөрөн нь уудам бөгөөд тунгалаг болж хоёр этгээдээр өвс бургас нягт зузаан ургаад, эрэг орчимд номин эрдэнийн туяа мэт ногоон намгаар бүрхэж, идээ ундааны зүйл маш элбэг тул түүний дундуур хоёулаа их л баясгалантай зугаацан наадсаар явахад дэргэдүүр нь зүйл бүрийн их бага загаснууд хэсэг, хэсэг, бүлэг бүлгээрээ аймаглан нийлж хойш урагш зорчих ба зарим нь энэ хоёрыг хараад, их л сонирхоно. Зарим нь доромжлон инээлцэнэ. Тийнхүү явсаар нэгэн тохойд хүрч тэнд бага зэрэг бие амран, идэх юм эрэн явтал гэнэт олон загас ийш тийш бужигналдан гүйлдэж сандралдан явна. Цөл, Гил хоёр тэднийг гайхан харж байтал усны байр нийтээр долгилон хөдөлж, тогтноход бэрх болон ирэхэд хоёул нэлээд цочиж, яаран усны дээр гарч ийш тийш харвал умар зүгээс усны давлагаа уул овоо мэт долгилон овоолж, газар дэлхийг бүрхэх мэт болоод түүний чанадад нэгэн их амьтан явах бөгөөд орой дээрээс нь оргилсон хар утаа бур бур хэмээн гарч, үүл мэт үргэлжлэн бүрхэнэ. Цөл, Гил хоёр үүнийг үзээд их л айн одоо хэрхсүгэй гэж гайхан ядан байтал гэнэт төмөр бух мөөрөх мэт тэнгэр газар дүрхэртэл их дуун гарахад хоёул нэн ихэд айн сандарч, орох газраа олж ядан энд тэнд шургалан ядан байхад усны долгион нь улам бүр догширч, өнөөх амьтны сүр сүр сүр сүр гэж их чимээ гарсаар ойртон ирэхэд хоёул тогтож байхын арга огтгүй болоод тэр их долгио давалгаанд ийш тийш гуядагдан үхэн хатан, түрэгдэн буцан явав. Ер нь энэ мэт аюулт юманд учирч явсангүй тул заримдаа эрэгт гуядагдан, заримдаа усны долгионд эвхэгдсээр нэгэнт толгой нь эргэж ухаан нь балартан удалгүй үхэтгэн унаж, элэг нь дээш урваад, өөрийн эрх мэдрэлгүй усны төвшнөө хөвөв. 

	Цөл эргэн урван, өнхрөн тойрон явсаар нэгэнтээ аманд нь алгуурхан ус орсоор Цөл гэнэт амь орж, нүдээ нээн үзвэл нэгэн тогтмол тохойд тогтон байх бөгөөд өнөөх их амьтан ч үгүй болж, усны долгио ч намжсан байна. Үүнд Цөл биеэ нэгэн зэрэг хөдөлгөн үзэж үхсэн амьдаа сайн мэдэхгүй гайхаж бас ийш тийш нэгэн зэрэг явж үзвээс амьд тул сая санаа амарч, гэнэт нөхрөө санаж яаран мэгдэн усны дээр гарч ирвэл үзэгдэхгүй болсон тул их л цочин усны эргийг даган буцаж, эрэн явтал нэгэн тохойд бургасны бутны хажууд нэгэн загас дээш харан үхсэн байна. Дэргэд нь очиж, нарийвчлан үзвэл өөрийн нөхөр нь мөн бөгөөд бас бага сага амаа хөдөлгөн байх тул их л баярлан дэргэд нь хүлээн байв.

	Энэ хоёрыг үхэтхийн унаснаас хойш тэрхүү галт онгоц нэгэн өртөөд хүрч, зогссон тул усны долгион намжаад энэ хоёул ширүүн урсгалд туугдсаар эргийн орчим шахагдан ирсний учир тийнхүү энэ тохойд орж тогтноод, сая амь орсон ажээ. Тэндээс Цөл, Гилийг сахин байтал Гил нь мөн удалгүй амь орж бас биеэ хөдөлгөн эргээд ийш тийш харвал хажууд нь Цөл сахин байна. Гил түүнийг хараад ийн асууруун:

	— Өнөөх сүрхий амьтан явсан уу? үгүй юу? Бид амьд уу, үхсэн үү? Ямар газар байна вэ? гэхэд Цөл өгүүлрүүн: 

	— Тэр амьтан хэзээний явсан ба бид үхээгүй бөгөөд Сэлэнгэ голдоо байна. Одоо айх явдалгүй. Бага сага идээ эрэн идэж, чанагш замд орсугай гэвэл Гил хэлрүүн;

	— Юутай аймшигтай амьтан бэ? Хэрэв үүнээс цааш энэ мэт амьтан олон болох аваас явахад үнэхээр бэрх биз ээ гэхэд Цөл хэлрүүн:

	— Гайгүй, гайгүй нөхөр минь. Бүү ай. Бидний бие бяцхан тул тэр хэдийгээр их амьтан боловч зайлан одоход хялбархан болой. Гагцхүү сэрэмжтэй явах нь чухал биз дээ гэхэд Гил дуугүй болж, хоёул тэндээс бага сага өт хорхой түүн идээд тэндээс цааш их урсгалд орж сум харвасан мэт шуугин одов. Нэлээд явж нэгэн их намаг тогтсон газарт хүрвэл өмнө этгээдэд нь маш их чулуу төмрөөр цогцолсон аймшигт гүүр усны дээгүүр хөндлөн байгуулсан байна. Хоёул тэрхүү гүүрний дэргэд хүрвэл усны намгаар маш олон өт хорхой бужигнаж байхыг үзээд, даруй тэдний хойноос орж агнан явав.

	Гэнэт нэгэн их дуун гарахуйд хоёул их л цочин бас өнөөх сүрхий амьтан ирэв үү? гэж санаад дутаасугай гэтэл усны долгион давлагаан ер хөдлөхгүй нам талбиун байхад мөн гайхаш төрж хоёул сэмхэн усны өнгөн дээр толгойгоо цухуйлгаад хойш урагш харвал юу ч үл харагдана. Тийн боловч нэгэн их амьтны чимээ тасралтгүй гарч улам бүр ойртон ирэх мэт болно. Хоёул чухам хаанаас ирж явахыг мэдэхгүй гайхаж ядан байтал гэнэт баруун тийш харвал нэн их бөгөөд урт могой мэт амьтан мөн их утаа оргилуулан догшин чимээ гаргаж айсуй тул хоёул их л сүрдэн эмээж, зэргээр буцаад эргэж харалгүй зугтаан одов.

	Тийнхүү нэлээд хол гараад эргэж харвал тэр урт амьтан нь их гүүрний дээгүүр усыг хөндлөн огтолж зүүн тийш гарч одсоны тул хоёул сая айхыг зогсож, түүнийг далд ортол хүлээгээд Гилийн түгшсэн зүрх бага зэрэг намдаж асгарсан хөлс нь зогсоод, ийн хэлрүүн:

	— Ямар аймшигтай газар вэ? Хуурай ба усыг ялгалгүй энэ мэт догшин амьтад байхыг үзвэл үүнээс цааш явах нь үнэхээр бэрх биз гэхэд: Цөл хэлрүүн:

	— Ай нөхөр чи бид хоёр холыг зорьж гадаад далайг туулахаар нэгэнт зориглож нутаг орноос гарсан тул ямар ч бэрх, ямар ч хатууг хүлцэж, эрхбиш зорьсон хэргийнхээ эцэст хүрэх нь чухал бөгөөд яахин замын зуураас шантарч болох вэ гэх зэргээр хэсэг ятгахад Гил даруй сэтгэл нь хөдлөөд: 

	— За явсугай гэж хоёул цааш тунгалаг уснаа шумбаж Сэлэнгэ мөрнийг уруудан одов.

	Тийнхүү явсаар гэнэт нэгэн их цэлмэг далай, мэт усанд орон очихуйд усны байдал уудам их бөгөөд урсаж буй үгүй нь мэдэгдэхгүй болоод хоёул нэгэнт явах зүгийг гайхаш тасран байтал нэгэн өвгөн эмгэн хоёр загас дэргэдүүр нь өнгөрөхдөө Цөл, Гил хоёрыг үзэж өөрийн газрын загас бус мэт тул мөн ч сонирхон гайхаж ийн асууруун:

	— Та хоёрыг үзвэл манай энэ газрын загас биш мэт тул чухам аль газрын ямар нэртэй усны алтан загас вэ? гэхэд Цөл яаран урагш давшиж ёслон өгүүлрүүн:

	— Өчүүхэн бид болбол Туул хэмээх нэгэн багахан голд нутагладаг бөгөөд гадаад далайд хүрэхээр явсаар энэ өдөр эрхмүүдийн нутагт ирж зам алдаад чухам хаашаа одохыг үл мэднэ. Харин гуйх нь эндээс цааш их далайд хүрэх зам чухам аль болохыг зааж хайрлахыг хүснэ гэхэд өвгөн загас нь ийн хэлрүүн:

	— Ээ хөөрхий тийм буюу, юутай зоригтой бэ. Манай энэ газрын нэр бол Байгал далай гэгч. Эндээс гадаад далай хүртэл маш хол бөгөөд замын аюул ч цөөнгүй болой. Үүнд та хоёр яаж хүрэх вэ? Цөл хэлрүүн:

	— Бид аян замын аюул ослын хүндээс үл айна. Гагцхүү нэвтрэх зам бий үгүйг мэдэхгүйгээс айна. Тэр загас хэлрүүн:

	— Тийм бол маш сайн. Жич: Нэвтрэх, зам гэвэл эндээс шууд баруун хойш одвол Ангар хэмээх нэгэн их салбар мөрөн болно. Тэрхүү мөрнөөр одвол магад хүрнэ гэв. Тэр хоёр загас цааш одоход Гил яаран дуудан өгүүлрүүн: 

	— Эрхмүүд түр хүлээгтүн. Таны өгүүлэгч тэр аюул нь чухам ямар зүйлийн аюулууд байдаг юм бэ? Бид хэрэв мэдвэл сэрэмжлэн явахад сайн биз ээ гэхэд тэр загас ийн хэлрүүн:

	— Аюулыг өгүүлбэл маш олон бөгөөд гагцхүү сэрэмжлэн явж чадвал гэмгүй болой. Тэр ч байтугай манай энэ далайд бас ч аюулгүй зүйл маш олон тул хязгаарыг гартал нэн сэрэмжилбэл таарна гэж хэлээд одов. Гил дахин сайтар асуусугай гэтэл Цөл хориглон өгүүлрүүн;

	— Дэмий, дэмий. Бүү түүнийг сонсогтун. Замд явахад элдэв сэжиг өвөрлөвөл хэрэг зориг үл бүтнэ хэмээн хэлэлцсээр цааш одов. Тэндээс нэлээд явж, сая нэгэн их эрэгт хүрээд тэрхүү эргийг даган гадагш урссан голын амсрыг эрэн явтал гэнэт нэгэн газар маш олон загас үймэлдэн байв. Хоёул түүнийг үзээд энэ нь магад хойш гарах хязгаар болж, олон явдлын загас үймэлдэн байгаа биз ээ гэж санаад яаран мэгдэн тэдний дунд хутгалдан ортол гэнэт газрын хөрс дээш хумин авах мэт нэгэн их юм тал талаас маш олон загасыг хумиад дээш татсаар одов.

	Үүнд хоёул тэр олон загасны дотор маш гайхалцан байтал гэнэт нүд нээхийн аргагүй болж халуун салхи хамаг биеийг нь түймэрдэх мэт хайрч, маш олон уул хадны дор хавчигдан дарагдах мэт болоод биед нь түмэн зүйлийн хадаас мянган зүйлийн өргөс хатгах мэт болж өвдөх зовох нь өгүүлшгүй болоход тэр хоёул одоо ч магад үхэх биз ээ гэж түр зуур санаад төдий харангуйдан ойчив.

	Тэндээс Байгал далайн загасчин нар нэгэн их тор дүүрэн загас олж, нэг нэгээр нь барилан аваад газарт гуядан алсаар хараахан Цөл, Гил хоёрын биед хүрч ирэв. Үүнд нэгэн өвгөн хүн Цөлийг барин аваад түүний сүүлээс нь өргөн хажуу дахь модноо сайтар гуядан алсугай хэмээн өргөтөл гэнэт больж сайтар ажиглавал энэхүү загас нь улаан далавчтай бөгөөд алтан хайрстай маш гоёмсог эелдэг загас тул их гайхан санаруун; «Би энэ насандаа ийм загасыг ер үзсэнгүй. Энэ ямар нэртэй, яаж манай далайд гараа юм бол бусдад үзүүлье» гэж бодоод алахаа больж, цааш аваачин бяцхан хувинд ус хийж түүний дотор тавив. Бас дахин ирээд тэдгээр загаснуудыг нэг нэгээр нь тонилгон байтал түүний хөвүүн нь бас нэг загас олоод:

	— Аав аа, аав аа. Энэ юутай сонин загас вэ? гэхэд аав нь хэлрүүн:

	— Би бас нэг сонин загас олж Тэр хувинд хийсэн. Чи түүнээ тэр хувинд хамт хий. Бид гэртээ аваачиж хүнд үзүүлье гэхэд хүү нь тэр загасыг мөн аваачиж Цөлийн хамт тавив. Түүнээс Цөл, Гил хоёр нэгэн зэрэг үхэтхийн байтал аманд нь аятай сайхан ус урсаж ангасныг нь дэвтээхэд амь орсоор гэнэт нүдээ үзвэл нэгэн бяцхан хувингийн дотор хоёул багтаж ядан байх тул энэ нь чухам ямар газар яаж байгааг мэдэхгүйн дээр үхсэн амьдаа ч мэдэхгүй болж, бас бүх бие нь өвдөх нь өгүүлшгүй бөгөөд дэргэд нь идэх уух юм огтгүй тийнхүү хоёул хоёр биеэ харж гайхалцан байтал гэнэт загасчин нар тороо эвхэж оролдон, байхад торны үзүүр нь тэрхүү хувинг дайрч их л хүчтэйгээр гуядан орхиход хоёр загас хувингийн хамт дахин далайн дунд хүртэл үсрэн одов.

	Цөл Гил хоёр хувингийн ёроолоос арай салсангүй усанд хүрсэн тул харилцан төөрөлдсөнгүйгээр усанд бууж үзвэл өнөөх их Байгал хэмээх уудам усны дотор бүхий тул хоёул чухам юу болж байхыг мэдэхгүй нэгэн зэрэг айн нэгэн зэрэг баярлан инээж нэлээд гайхалцаад бас гэдэс дотор нь өлсөхийн эрхэнд бяцхан хорхой тэргүүтнийг түүн идэж явав. Тийнхүү явтал гэнэт нэгэн хэсэг загас хүрч ирээд энэ хоёрыг үзэж нэг нь ийн хэлрүүн:

	— Та хоёр хаа газрын загас гэгч вэ? Юун учир энэ хязгаар газар дэмий сэлгүүцнэ вэ? гэхэд Цөл хэлрүүн:

	— Бид бол Туул гэдэг усны загас бөгөөд гадаад далайг зорьж явсаар танай газар хүрч ирээд зам төөрч гайхаш тасран явж буй тул харин зам зааж хайрлана уу? гэхэд нэг нь их л омогтойгоор ийн хэлрүүн:

	— Танай хоёр магад муусайн хулгайч нар байх, та нар манай эндээс эрдэнэ сувд хулгайлахаар ирсэн байж мэднэ. Энэ хоёрыг их жанжинд хүргэн өгч амны зууш болговол зохино гэхэд бас нэг нь ийн хэлрүүн:

	— Би үзвэл энэ хоёр нь тийм муу этгээд биш биз ээ. Харин хол газраас манай энд хүрч ирсэн гэх ч байтугай гадаад далайг зорьсон их зоригтнууд тул бид зүй нь хамгаалан өнгөрүүлбэл зохино гээд ийн өгүүлрүүн:

	— Энэ бол манай газрын хойд хязгаар Ангар хэмээх мөрний боомт болой. Ийнхүү та хоёр үүгээр гараад явбал болно. Гагцхүү энэ орчим хуурай газрын шуламсууд олон бөгөөд элдэв зүйлийн тор урхи тэргүүтнийг тавиад томоогүй заримыг нь мэхэлчхээд байдаг явдал олонтоо байдаг юм. Тиймийн тул бид нар гэгч тухайлан энэхүү боомтыг сахиж хамгаалсан харуулынхан билээ. Та хоёр хол газраас ирсэн харь улсын иргэд тул энэ мэтээс нэн сэрэмжлэх хэрэгтэй. Цөл, Гил хоёул түүний тийнхүү хэлэхэд их л баярлан талархаж:

	— Эрхэм ахын ийнхүү заан сургасанд тэсгэлгүй их баярлана. Мөнөөхөн бид нар нэг их юмны дотор эвхэгдэж арай үхэхэд хүрч байтал тэндээс бас нэг бяцхан савны дотор орж, бачимдан цухалдан ядан байхад ямар завшаанаар харин энэхүү усны дотор буцаж орсон байна гэхэд тэдгээр загас хоорондоо их л үймэлцэн зарим нь хэлээ гарган, зарим нь нүдээ бүлтийлгэн айсан цочсон байдал гаргалцаад тэрхүү тэргүүлэгч загас нь ийн хэлрүүн:

	— Ай юутай заяатай улс вэ? Тэр нь даруй газрын шуламсуудын арга яриангүй мөн дөө. Харин та хоёр түүнээс гарч ирсэн нь үнэхээр их завшаантай аж. Үүнээс цааш нэн сэрэмжлэн явбал зохино гэв.

	Төдий тэр хоёр тэдгээр загаснуудаас салах ёсыг гүйцэтгэн ёслон салаад. Ангар мөрний боомтыг гарч хойш одох замдаа Гил ийн санаруун; «Эдний энэ орон гэгч юутай аймшигтай, юутай зовлонтой орон бэ? Манай нутаг орон бол энэ мэтийн аюул зовлон огт үгүй бөгөөд нэг насандаа жарган цэнгэн явах нь юу юутай жаргалтай, юутай гайхамшигтай орон бэ? Юунд тийм орноос гарч хол бэрх замыг хөөв өө» гэж гэмшин явахыг Цөл ажаад ийн ятган хэлрүүн:

	— Мэргэн нөхөр чамайг үзвэл их л гиюүрсэн байдалтай явах мэт. Миний санавал аливаа этгээд алсыг зорьж холыг бодон явах нь нэн хялбаргүй бөгөөд замын зуур элдэв бэрхийг туулан өнгөрч, эцэстээ санасан газартаа хүрч хүссэн хэргээ бүтээгээд өөр бусдад тустай болох нь ердийн ёс. Их чадалтай явдал, болой. Тэр ч байтугай эрхэм нөхөр минь чи анх гарахдаа хэлсэн зориглосон үгээ эргэцүүлэн бодвол ямар ч зовлон, бүгд жаргал мэт биш үү гэхэд Гилийн сэтгэл дахин сэргэж хоёул их л зоригтой болж усны гүн ба мөрний төвийг барьж, нисэх мэт одов.

	Тэндээс Цөл, Гил хоёр Ангар мөрнийг гэтэлж, Енисей хэмээх их мөрөнд ойртон очив. Энэ мөрний эрэг ус нь их л уудам бөгөөд загасны аймгууд зай завсаргүй нүүдэллэн явж, амар амгаланг эдлэлцэн бүхий тул Цөл, Гил хоёр тэдний дундуур мөн ч санаа амар явсаар нэг өдөр нэг их мөсөөр цогцолсон боомтын дэргэд хүрэв. Боомтыг сахисан харуулын цэргүүд энэ хоёрыг угтан ирж, байцаан асуухад Гил явж бүхий байдлаа нэгд нэгэнгүй тоочин хэлж зам тавин өнгөрүүлэхийг гуйхад тэдгээр цэрэг хэлрүүн;

	Танай хоёрыг тавин өнгөрүүлэхэд үл татгалзана. Гагцхүү энэ боомтыг өнгөрвөл умарт туйлын мөсөн далайн үүдэнд орно. Үүнд та хоёр зам мэдэхгүйн дээр энэ боомтын чанад этгээдийг сахисан нь мөсөн далайн хав хэмээх догшин аймгууд бөгөөд мөнөөхөн бидний этгээд сайтар байлдаж, түр завсарлаад байна. Тийнхүү манай эндээс боомтыг гарагчдыг тэд нар амьдаар залгин иддэг тул та хоёр айхгүй юу гэхэд Цөл хэлрүүн:

	— Бид үл айна. Боомтын үүдийг нээх ажаамуу гэхэд Гил их л айх боловч аргагүй дуугүй байтал тэдгээр загасан цэрэг:

	— Тийм бол өнгөртүгэй хэмээн боомтын үүдийг нээн өгөхөд Цөл, Гил хоёр шууд гарч одов. Тэрхүү боомтыг гараад Цөл, Гилдээ ийн хэлрүүн:

	— Би санавал тэр хав хэмээх аймаг нь усны доторх дайсан тул бид урьдын адил усны төвийг барин явж үл болох биз ээ. Тиймийн тул усны эргийн доогуур буюу газар лугаа наалдан явбал сайн гэхэд Гил хэлрүүн:

	— Тэд хаана байдгийг бид яаж мэдэх вэ. Би санавал урьдын адил усны голыг барьж явбал сайн мэт. Цөл хэлрүүн:

	— Тэр ч арай болохгүй биз. Эрхбиш усны доогуур одвол сайн мэт гэхэд Гил хэлрүүн:

	— Би эрхбиш усны төвийг барина. Чи хэрхэн явбал явтугай. Би чамайг дагаж явснаас ийм зовлонгуудыг үзэж байна гэхэд Цөл хэлрүүн:

	— Ай нөхөр чи тийм үг битгий хэл. Чи бид хоёр нэгэнт бусдын газар явж бүхий тул бие биеэ түшиж харгалзан явбал зохих бөлгөө. Юунд өөр өөрийн дураар явахад хүрэх вэ гэхэд Гил юуг ч сонсолгүй харвасан сум мэт арилан одов. Цөл түүнийг мөн тэвчиж үл чадах тул хойноос нь дагалдан холхноос харсаар явав. Тэндээс мөсөн далайн хав загаснууд хэсэг хэсэг, бүлэг бүлгээр усны хоёр этгээдийг барьж олон загасыг дундаа хураан агнаж явна. Үүнд Гил юуг ч хайхралгүй усны төвийг барьж явсаар хараахан тэдгээр хав загасны аманд орох замаар одоход нэг хэсэг хав загас амаа ангайлган өөдөөс нь угтаж ирэв. Үүнд Цөл түүнийг үзээд яаран мэгдэн Гилийг нэхэн ирж, татан бариад сэмхэн ийн хэлрүүн:

	— Нөхөр чи өмнөө байгаа юмыг харахгүй байна уу? Юунд дэмий л сэрэмжгүй зүтгэлдэн явна гэхэд Гил сая дээш харж үзвэл дэргэд нь маш аймшигтай амьтан нүдээ бүлтийлгэн амаа ангайж, шүдээ ярзайлган байхыг үзээд их л айн цочиж, сая аюулд учрахад хүрснээ мэдэж Цөлд их л баярлан хоёул яаран доош харвасан сум мэт усны ёроолд далдлан оров. Тийнхүү тэдгээр олон аймшигт амьтдын гэдэсний доогуур далдлан явсаар умарт их мөсөн далайн төвийн газраа ойртов. Тийнхүү энэ их мөсөн далайд хүрч үзвэл ус нь тэсгэм хүйтэн бөгөөд яс чөмөгт нэвтэрнэ. Дөрвөн зүг найман зовхист мөсөн уулс огторгуй тулан цогцлоод, уул хад мэт бөөн бөөн мөс урсан ирээд түс тас гэж мөргөлдөхөд тас няс гэгч чимээ гарч буурцаг буудай болон дөрвөн зүгт сарнина. Энэ мэт аймшигтай мөсөн уулс харшилдан байхад үнэхээр түүний дундуур ямар ч амьтан нэвтрэн гарах нь туйлын бэрх ажээ. Үүнд Цөл, Гил хоёр тэр мэт мөсөн уулсын байлдаан харгалдааны газар ирээд чухам хэрхэн түүнээс өнгөрөхийг мэдэхгүй гайхалдан байтал гэнэт нэг их мөсөн уул баруун өмнөөс урсан ирээд, зүүн хойш зүглэж, ойр хавийн хамаг мөсийг цөм хэмхлэн няцалж, зайлуулан түлхэж, нэг их зам нээн явахад Цөл, Гил хоёр тэрхүү завшаанд завдаж, түүний хойно наалдах мэт дагалдан тэдгээр олон харшилдан бүхий мөсний дундуур гарч одов. Тэндээс түүнийг гэтлээд ийш тийш харвал урьдын мэт догшин ширүүн мөснүүд харшилдан хямралдах нь гайгүй болсон боловч мөсөн уулсын хязгаар нь мөн ч харагдахгүй байсаар байна. Гил Цөлд ийн хэлрүүн:

	— За нөхөр чи бид хоёр энэхүү аюулт далайн дунд ирээд нэг ч сайн юм үзэж сайхан хэрэг тохиолдсонгүй. Цаг ямагт аюул гамшигт учирч үхэх төрөхийн завсарт явж байна. Одоо бас цааш явах уу эсвэл нутагтаа буцах уу? гэхэд Цөл хэлрүүн:

	— Ай нөхөр минь тэр тийм биш. Бид нэгэнт түмэн бэрх мянган аюулыг гэтэлж энэ өдөр энд хүрч ирээд одоо буцахын санал өвөрлөх нь хараахан зохилдохгүй хэрэг. Харин үүнээс цааш нэгэн хэдэн алхам явбал магад сайн сайхан юм үзэж аюул эмээлгүй амар сайхны оронд хүрэх биз ээ. Тиймийн тул нөхөр минь бүү их гиюүрч шантрагтун гэхэд Гил мөн аргагүй болж, Цөлийг дагалдан цааш одов.

	Тэндээс нэлээд явж, Гил гэнэт дуудан өгүүлрүүн: 

	— Нөхөр минь чи түүнийг хар. Тэр хойно ямар сайхан гэрэл татаж байна вэ гэхэд Цөл тэр зүг тэргүүнийг өргөж үзвэл умарт дор огторгуйн дээр улаан өнгийн их туяа татаж туяаны дотроос таван өнгийн солонгын гэрэл сацраад дөрвөн зүг найман зовхист өнгө бүрийн гайхамшигт үзэгдэл зохицож, үнэхээр нэгэн өнгө үзэсгэлэн бүрдсэн ертөнцийн байдал үзэгдэхэд Цөл их баясан ийн хэлрүүн:

	— Нөхөр минь түргэн явсугай. Тэр харагдаж байгаа зүйл гадаад далайн гайхамшигт орон биз ээ гэж хоёулаа түүнийг чиглэж нисэх мэт одов. Тэр гэрлийг чиглэж, нэлээд удаан яваад гэрэлд тулж хүрвэл нэгэн их мөсөн уулсаар цогцолсон тэнгэр тулам хаалга байх бөгөөд түүний дээр нь алтан үсгээр «Гадаад их номхон далайн хаалга» гэж бичжээ.

	Түүнээс Цөл, Гил хоёр их л баярлан одоо ч санасан газартаа амьд мэнд хүрч ирлээ гэж хоёул сая тэр хаалгаар орон очтол хаалганы дотоод этгээдэд хоёр их загасан баатар зогсжээ. Түүнийг үзвэл нүд нь гал цахилгаан мэт, шүд нь яралзаж, соёо нь цухалзан, ам нь ангалзан, хэл нь буталзна. Биедээ хөх гэрлийн хавтсан хуяг өмсөж нуруундаа замбага мэт далавчтай ажгуу.

	Цөл, Гил хоёр түүнийг үзээд, их л айн урагш одох, хойш буцах алиныг ч мэдэхгүй гайхан байтал гэнэт тэр хоёр загас эдний хоёрыг үзээд ийнхүү зандчин асууруун:

	— Та хоёр аль газрын амьтад вэ? Ямар хэрэгтэй манай боомтыг сэмхэн өнгөрөн явна вэ? гэхэд Цөл урагш давшиж, ёслон өгүүлрүүн:

	— Өчүүхэн бид бол Ази тивийн Хэнтий нурууны нэгэн өчүүхэн голын загас бүлгээ. Тухайлан гадаад их далайн оронд ирж, эндэхийн эрдэм соёлын байдлыг үзэж гэгээн соёлд шүтсүгэй хэмээн тийнхүү түмэн ус, мянган голыг гаталж, тоо томшгүй зовлон зүдүүрийг үзэж энэ өдөр энд хүрч ирсэн тул нигүүлсэн өршөөж, их боомтыг өнгөрүүлнэ үү гэхэд тэр загасан баатар ийн хэлрүүн;

	— Тийм бол манай их даргатай учирч далайд явах зөвшөөрлийг авбал зохино гэхэд Цөл хэлрүүн:

	— Өчүүхэн бид эндэхийн даргыг сайтар мэдэхгүйн тул хэрхсүгэй гэхэд нэг нь хэлрүүн:

	— Та хоёр намайг дагаж явагтун. Би та хоёрыг аваачиж учруулсугай гэхэд Цөл, Гил хоёр:

	— За хэмээн даган явав. Тэндээс нэлээд явж удалгүй нэг их далайн ой шугуй учирч, зай завсаргүй далайн өвс мод ургасан байх тул түүний дээгүүр нь дэгдэн өнгөрөхөд тэр шугуйн цаад этгээдэд маш олон загасан хүүхэд цугларч зарим нь цагаан ба хөх, шар хайрстай бөгөөд хайрс хавтаснаас нь гэрэл туяа цацарч, зэрэглэн жагсаж наадан байгаа нь маш сайхан үзэсгэлэнтэй нь өгүүлшгүй. Үүнд тэр баатар эр тэдний дундуур ажиггүй чиглэн одоход хоёул мөн зүрх гарган дагалдан явна. Тэдгээр олон загасан хүүхэд загасан охид энэ хоёрыг үзэж, инээх нь инээлдэн, гайхах, нь гайхалцан, шивнэх нь шивнэлдэн байна. Тэндээс удалгүй нэгэн их шилэн харшид хүрвэл энэ харш нь цаглашгүй өндөр бөгөөд дөрвөн зүгт гэрэл цацарч, эргэн тойрон түмэн зүйлийн бодис, буман зүйлийн цэцэг дэлгэрээд, асар сайхан байдал нь сэтгэл зүрхийг хөдөлгөнө.

	Цөл, Гил хоёр тэр баатрыг дагасаар шилэн харшийн үүднээ хүрэхэд алтан хайрстай, мөнгөн хавтастай загаснууд, таван өнгийн эрдэнийн хуягт зүйл бүрийн догшин ширүүн дүрстэй загасан аймгууд жагсан зогсжээ. Тийнхүү тэдний дундуур орон явж нэлээд болсны хойно гэнэт тэр баруун хойд этгээдэд цэл буурал толгойтой өвгөн загас сууж байхад тэр баатар энэ хоёрыг дагуулан очиж ийн хэлрүүн:

	— Бид далайн боомтыг сахин байтал ийм хоёр зүс буруу загас ирсэн тул тухайлан хүргэн ирлээ. Хэрхэн шийтгэхийг заана уу гэхэд өвгөн Цөл, Гил хоёрыг нэгэн зэрэг үзээд ийн асууруун:

	— Та хоёр аль усны ямар нэртэй загас вэ? Юун учир манай их далайд ирсэн бэ? гэхэд Цөл яаран урагш давшиж ёслон өгүүлрүүн:

	— Өчүүхэн бид гэгч хол орны буурай аймаг болой. Манай нутаг бол Ази тивийн халх орны Туул хэмээх гол бөгөөд төрснөөс янагш их далайн гайхамшиг боловсролт алдрыг сонсож, энэ оронд нэгэнтээ ирж, эндэхийн хамаг гайхамшигтай байдал явдлыг үзэж мэдээд, манай бага буурай орны олон түмэнд нэвтрүүлэн таниулбал, нэгд их далайн эрдэм боловсролын гайхамшигт алдар улмаар дэлгэрч, хоёрт өчүүхэн бидний буурай аймаг их далайн гэгээн гэрэл тунгалаг эрдэм хүртэх нь юутай магад хэмээн тийнхүү үүнийг зорилт болгон, нэгэн сэтгэл, чин зоригийг барьж, түмэн бэрх, мянган зовлонг үзэж энэ өдөр энд хүрч ирсэн тул олдвол нигүүлсэн өршөөж, ихэд тусламж үзүүлэн соёрхох ажаамуу гэхэд тэр өвгөн түүнийг сонсоод, урт сахлаа хэдэнтээ шувтраад, «ха ха хэмээн инээж ийн хэлрүүн:

	— Сайн сайн. Та хоёрын их зориг үнэхээр сайшаалтай тул манай далайн орныг зорчин үзээд буцаж болно гээд баруун этгээдэд зогссон нэг сүмбэ загасанд ийн хэлрүүн:

	— Чиний бие энэ хоёрыг дагуулж, далайн дорно дахины хамаг эрдэнэсийн сан үзэсгэлэнгийн зүйл хийгээд ургамлын аймаг, хорхойн аймаг тэргүүтнийг цөм бүрэн үзүүлэгтүн. Бас энэ хоёрын идэх өмсөхийг далайн сангаас нийлүүлэн олготугай гэхэд Сүмбэ загас:

	— За гээд энэ хоёрыг дуудан, явцгаая гэхэд Цөл, Гил хоёр их л баярлан дахин ёслон талархаж, түүнийг дагаж одов. Тэндээс Цөл, Гил хоёр тэрхүү загасыг дагаад шилэн харшаас гарч явсаар нэгэн их хасын хүрээлэнд ирээд бас түүний дотор алтан загасны хайрсаар байгуулсан гоёмсог сайхан тасалгаанд орвол хэд хэдэн ажлын загас байх бөгөөд их ширээний дээр зүйл бүрийн амтат идээ ба хорхой ямаалжийн мах тэргүүтнийг өнгө бүрийн цэцгийн тавагт бас өрсөн байна.

	Тэрхүү Сүмбэ загас, Цөл, Гилд ийн хэлрүүн:

	— За та хоёр энэхүү идээнээс идэж, энэхүү тасалгаанд биеэ амартугай. Маргаашаас эхлэн та хоёрыг дагуулж, элдэв үзэсгэлэнг үзүүлнэ гэхэд хоёул:

	— За за гэв. 

	Тэндээс тэр загас гарч одсоны хойно хоёул нэгэн их амарсны амьсгал татаж, үнэхээр гайхамшигт далайн оронд ирж санасан хүссэнээ гүйцэтгэхийн завшааныг олсондоо тэсгэлгүй баярлан, тэдгээр амтат идээнээс идэж, амгалан жаргалантайгаар хоноглов.

	Түүнээс маргааш өглөө болж, Цөл, Гил хоёр эрт босож, идээ ундаанаа идэж суун, атал Сүмбэ загас орж ирээд:

	— За одоо явсугай гэхэд Цөл, Гил хоёр яаран мэгдэн тэрхүү загасыг дагаж хайрст харшаас гарч одов. Тэндээс тэрхүү загасыг дагаад нэг их ой цэцэрлэгийн дундуур орон очихуйд энэхүү ой цэцэрлэгийн гайхамшигтай нь орчлонгийн оронд хосгүй ажээ. Эргэн тойрон эрдэнэсийн цэцэг дэлгээд, элдэв зүйлийн бодисын мод ургаад, эрвэн цэрвэн хасын мөчир сүлжиж, энд тэнд нь тогосын намаа намилзана. Сүмбэ, Цөл, Гил хоёрт ийн өгүүлрүүн:

	— Энэ бол манай далайн орны эрдэнэт цэцэрлэгийн ой байна. Үүний дотор хүний ертөнцөд үгүй гайхамшигт ургамлын зүйл цөм бүрэн байна.

	Та хоёр сайтар ажиглаж яваарай гэхэд Цөл, Гил хоёр дахин дахин:

	— За за гэж түүнийг дагасаар нэгэн их цэцэг навчаар бүрхсэн хаалгаар хүрч тэрхүү хаалгыг орон үзтэл гайхамшигт их ногоон гэрэл цацрав. Улам дотогш явах бүр улам тунгалаг болсоор нэг их цэцгийн оргилд хүрэв. Энэхүү оргилын уудам нь цаглашгүй их бөгөөд найман зүгээс нь найман өнгийн туяа гэрэл бүрхэж, түүний дээр нь түмэн зүйлийн бодис бүрэн төгс ургажээ. Түүний гадуур нь улаан өнгийн шүрэн цэцгүүд мод бургас мэт мөчирлөн соёолоод, угсаа угсаагаар зэрэглэн хүрээлээд навч навчис бүрхэн бүтээж, чигжүү чигжүүгээр шахалцан цогцлоод арвайн сарвайн, сагсайн ургажээ. Усны туяа нарны гэрэл харгалдан ирээд, биед нь туссанаас улаан өнгийн гэрэл болон цацарч, өнгө бүрийн солонго болон татна. Түүнээс дотогш орж үзвэл ногоон өнгийн ганган цэцгүүд номин эрдэнэ мэт үзэсгэлэнтэйеэ бүтэж, төнтгөр мөнтгөр цэцэг дэлгээд, хэсэг хэсгээр давхарлан оршсон нь хэвлэн нягтарсан хадсын шинжтэй. Түүний чанадад зүйл бүрий тана сувдын цэцгүүд тал талд зай завсаргүй ургаад, мөглөг мөглөгөөр хэлхсэн мэт мөсний цогцос цогцолсон адил маш үзэсгэлэнтэйгээр бүтэж, түүний дээрээс нь түмэн зурвас цагаан гэрэл цацарч, бүх далайн орныг гэрэлтүүлнэ. Тэдний завсраар оронго хэмээх олон мөчирт ургамал, ой жалга дүүрэн ургаж, олон зүйлийн мөчрөө дэлгэн сэлгээж, зүүн баруун тийш эргүүлэн тойруулан барсын сүүл мэт байн байн гуядаж, ирвэсийн сахал мэт зүсэн тийшээ хөдөлж, эрээн мяраанаар эргэлдэн байна. Үсэнсэр хэмээх өнгийн ургамал нь энд тэнд багсран ургаж, алтан өнгөт сор нь гялс гялс гэж мөнгөн өнгөт сор нь мөлис мөлис гэж булганы үс мэт бутран, хэрмийн мэт сүүл хийснэ. Бас бус эвэрт өвс, үст навч харгуу чаргай сайман дэлбэ зэргийн ургамлууд зай завсаргүй бөгөөд усан удвал нь хундан өнгөтэйгөөр ургаж улаан бадам нь дөрвөн зүгт найгалзана. Билэг сүт хэмээх навч нь биндэрьяаны гэрлийг цацруулж, билгүүн шижим мэт хүрээ татан ургаж байна. Тийн хүү эдгээр цэцэг навч, мод өвсний дундуур зугаацан таалан явсаар чанагш амьтны дүрс ургамлын дунд хүрвэл бар эрээн барзгар догшин өвснүүд нь багсран багсран ургаж, байдал өнгө зохицсон унан гунан навчууд нь зүг бүрд жагсалцан дэлгэрчээ. Арслан дүртэй адар бараан ургамал нь энд тэнд хөвхөлзөн сэвхэлзээд, зүйл бүрийн араатан жигүүртнийг дүрсэлсэн ургамлууд нь зүг зүгт ангилан ялгарч ургасан байна. Түүнээс чанагш их далайн хамгийн догшин амьтны хүрээлэнд хүрч үзвэл ган хошуут далайн нохойн нь гадуур дотуур ангалзан шумбаад, зэс хошуут жихүүн загас нь зүүн тийш, баруун тийш харвалдан явна. Төмөр толгойт тэмээн загас нь түүний дундуур мөргөлдөн дайраад, түмэн хайрст билгүүн загас нь зүг зүгт зайлан одно. Арслан тэргүүнт матар загас нь амаа ангайн шүдээ ярзайлгаж, албин нүдэт хяламгай загас нь арван зүгийг анхааран явна. Царил хошуут цагариг загас нь цаагуур наагуур цавчлан дайраад, цагаан буурал мөнгөн загас нь цасны өвгөн шиг салхилан умбана. Шудар дайрагч суман загас нь сулхан биетнийг шувт харваад, сурамгай хурц мэргэн загас нь суваг жалгаар шумбан зайлна. Элгэн амт эрээн загас нь үүгээр түүгээр эрслэн явахад эрсийн зулайт туулай загас нь эндээ тэндээ нуугдан явна. Мянган далайчид манхаг загас нь мөргөлдөн шөрөглөн харван ирэхэд мөнх биет тэнэгэр загас нь тулан байлдан угтан хүлээнэ. Гурван биет могой загас нь гулбилзан сулбилзан мэдэгдэлгүй явахад, гурван сүүлт номин загас нь голыг дагаж зайлан арилна. Дүгрэг толгойт дэгээ загас нь түлхгэр биеэ гэдийхэд түмэн зүйлийн жижигхэн загас түүний хайрсанд хавчигдан үхнэ. Алаг нүдэт азарган загасны аюулт амаа нээхэд, асар олон бяцхан загас агшин зуур арилж сөнөнө. Тэндээс Цөл, Гил хоёр энэ мэт догшин ширүүн амьтдыг үзээд баахан айх сэтгэл төрж байтал гэнэт далайг ус тэнгэр тулам долгилж, давхар давлагаа нь уул хад мэт ирэхэд Сүмбэ загас яаран мэгдэн ийн хэлрүүн:

	— Түргэн зайл. Түргэн зайл. Далайн аварга загас айсуй гэхэд Цөл, Гил хоёр их л цочиж санд мэнд Сүмбийг дагалдан нэлээд хол зайлаад сая эргэж харвал нэгэн их уул мэт загас, нуур мэт амаа ангайлган цахилгаан мэт нүдээ бүлтийлгэн ар шилээсээ арван алд урт ус цоргиулан годгодуулж, явж бүхий нь үнэхээр аймшигтай байна. Үүнд Цөл, Гил хоёр айсны хүчинд асар хол зайлан гарч нэг их арлын дэргэд хүрч зузаан намагт орон нуугджээ. Тэндээс нэлээд нам гүм болсны хойно сая дээш гарч харвал тэрхүү далайн аварга нь цааш оджээ. Үүнд сая бага амаршиж өнөөх удирдагч загасаа эрвэл үзэгдэхгүй болсон тул хоёул аргагүй болоод далай дээр гарч дөрвөн зүгт бараадан харж байтал гэнэт шүрд хэмээх их ширүүн салхи ирж, агшин зуур далайн усыг огторгуйд тултал сорон дээш аваачихад Цөл, Гил хоёр зайлж завдсангүй түүнийг дагалдан тэнгэрт хөөрөв.

	Тэндээс тэрхүү соруулын усыг дагалдан огторгуйд гарч, үүл манангийн дээгүүр явсаар нэгэн газар хүрч, гэнэт тэрхүү ус нь цутгах мэт доошоо унахад тогтож чадсангүй дагалдан газар дээр буув. Тэрхүү буусан ус нь их үер болон зүг зүгт урсахад хоёул мөн түүнийг даган урсан оджээ. Урссан ус нь их л ширүүн догшин бөгөөд заримдаа гуу жалгад цутган орж, заримдаа руу газар маш түргэн урсан бууна. Тэндээс Цөл эргэн урван өнхрөн тойрон явсаар нэгэнт муужирч байтал гэнэт бие нь тогтож усны байдал намжихад үзвэл нэг их голд орсон ажээ. Бас ийш тийшээ харвал маш олон загас явж бүхий тул Цөл яаран нэгэн загасыг нэхэн очиж энэ ямар нэртэй ус вэ гэхэд тэр загас хэлрүүн:

	— Энэ нь Орхон гол гэгч билээ. Та энэ газрын загас биш үү? гэхэд Цөл түүнийг сонсоод, ихэд баярлан тэрхүү загасанд явдал учраа цөм хэлэхэд тэр загас мөн ихэд гайхан:

	— Тийм бөгөөс танай нөхөр хаана вэ? гэхэд Цөл гэнэт санаанд орж, Гилээ үгүйлбэл үгүй болсон тул түүнийг алдсанаа сая мэдэж аргагүй болоод, тэрхүү загасан нөхөр лүүгээ хэлэлцсээр хуучин нутаг Туулдаа буцаж ирэхэд түүний ах дүү, амраг садан, хань нь цөм бүгд цугларан ирж, их л баяр баясгалан бололцож Цөл явсан явдал, үзсэн үзэгдэл бүхнийг тоочин хэлж бүгдээр далайн байдлыг мэдээд их шагшин гайхалцаж амар сайхандаа жаргажээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	 

	1

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	 

	2

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шашны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билигтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерын дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

